
Rakan-Rakan Strategik

Dato’ / Datin/ Tuan/ Puan, para hadirin yang saya hormati sekalian 
Assalamualaikum WBT, Salam Sejahtera, 
Salam “Alam Sekitar, Tanggungjawab Bersama”
Pertamanya marilah kita memanjatkan setinggi rasa kesyukuran ke hadrat Allah SWT kerana dengan limpah dan rahmatNya dapatlah kita bersama-sama di dalam Majlis Sambutan Hari Ozon Sedunia 2019 Peringkat Wilayah Persekutuan Kuala Lumpur di Auditorium, Taman Teknologi Malaysia, Bukit Jalil ini.  

Di kesempatan ini, saya ingin merakamkan ucapan terima kasih kepada semua yang telah sudi melapangkan masa dan hadir, terutamanya kepada Rakan-Rakan Strategik Jabatan Alam Sekitar yang berterusan memberikan komitmen dalam menjayakan pelbagai aktiviti dan program kesedaran alam sekitar di Wilayah Persekutuan Kuala Lumpur.

Hadirin yang saya hormati sekalian,

Hari Ozon Sedunia yang disambut pada 16 September setiap tahun di seluruh dunia merupakan antara program kesedaran alam sekitar yang signifikan dalam konteks dunia hari ini yang berhadapan dengan cabaran pembangunan yang pesat dan padat. Sambutan ini yang bermula sejak 1994 ditetapkan Pertubuhan Bangsa-Bangsa Bersatu (PBB) juga bersamaan tarikh Protokol Montreal dimeterai oleh 197 negara di dunia iaitu pada 16 September 1987. Malaysia telah meratifikasi Protokol Montreal pada 29 Ogos 1989, iaitu dua (2) tahun selepas itu. 
Sambutan Hari Ozon Sedunia bertujuan untuk mempertingkatkan kesedaran mengenai isu penipisan lapisan ozon dan tindakan-tindakan yang diperlukan untuk memulihkan lapisan ozon.  

Seperti yang kita semua sedia maklum, masalah penipisan lapisan ozon adalah disebabkan oleh penggunaan Bahan Pemusnah Ozon (Ozone Depleting Substance, ODS) yang mengandungi “klorin” seperti kloroflourokarbon (CFC) yang digunakan dalam sektor pendingin hawa, aerosol, peti sejuk, dan juga melalui pembuatan busa dan bahan pelarut terutama dari kilang elektronik.

Hadirin yang saya hormati sekalian,
Tema sambutan Hari Ozon Sedunia pada tahun ini adalah “32 years and healing”.  Tema ini dipilih untuk meraikan lebih tiga dekad penglibatan atau usaha-usaha negara ahli yang telah dilaksanakan untuk melindungi dan memulihkan lapisan ozon di bawah Protokol Montreal. Bagi tujuan tersebut, Malaysia telah berjaya menghentikan sepenuhnya pengimportan CFC, halon dan karbon tetra klorida (CTC)  ke dalam negara mulai 1 Januari 2010. Bagi tindakan yang seterusnya, Malaysia sebagai sebuah negara yang komited terhadap Protokol Montreal bersetuju dengan sasaran menghentikan penggunaan bahan hidroklorofluorokarbon (HCFC) menjelang tahun 2030 .
Di sini, saya ingin berkongsi beberapa kejayaan Malaysia dalam mematuhi  Protokol Montreal untuk melindungi lapisan ozon

· Malaysia telah berjaya menghapuskan penggunaan HCFC sebanyak 19 peratus bagi tempoh 2012 hingga 2016 di bawah Pelan Pengurusan Penghapusan  HCFC Peringkat Pertama atau HCFC Phase-out Management Plan (HPMP) Stage 1. Ia dicapai melalui Sistem AP (Permit Import) dan pemberian kuota pengimportan HCFC yang mula berkuatkuasa pada 1 Januari 2013.
· Mesyuarat Jawatankuasa Eksekutif  ke 65  (ExCom 65) Multilateral Fund di Bali pada 13-17 November 2011 telah meluluskan pembiayaan dana Tabung Pelbagai Hala Protokol Montreal (Multilateral Fund -MLF) berjumlah USD 9.6 juta.  Dana ini  adalah bagi projek penukaran teknologi dari penggunaan bahan HCFC-141b kepada cyclopentane dalam sektor busa (foam) di 13 buah premis pembuatan busa dan bantuan teknikal di 4 premis pembuatan polyol.  

· Selain projek dalam sektor busa,  dana tersebut juga adalah bagi bantuan teknikal sektor servis dan pengurusan. Antara aktiviti utama antaranya pembentukan modul latihan juruteknik untuk penyelenggaraan sistem penyejukan dan penyaman udara yang dijalankan di 41 pusat latihan swasta dan kerajaan seperti ILP, IKM, IKBN, Maktab Teknik PDRM dan Giat Mara. Projek demonstrasi sistem penyaman udara yang menggunakan refrigeran alternatif iaitu R32 dijalankan dengan kerjasama Daikin Sdn. Bhd. Di Institut Alam Sekitar Malaysia (EiMAS) dan Universiti Kuala Lumpur, Bangi.

· Penggubalan atau pindaan akta serta peraturan berkaitan penggunaan dan pengimportan Bahan Pemusnah Ozon juga antara aktiviti utama bagi memastikan pematuhan dapat dicapai. Pada 31 Disember 2012, Perintah Kastam 1974 telah dipinda dan diwartakan  untuk memasukkan 40 jenis HCFC ke dalam Jadual Kedua sebagai barangan import yang dikawal. 
· Strategi seterusnya adalah untuk melarang pembuatan dan pengimportan penyaman udara yang berkuasa kuda 2.5 dan ke bawah bagi penjualan dalam Malaysia. Bagi tujuan ini, Peraturan Pengurusan Refrigeran 1999 di bawah Akta Kualiti Alam Sekeliling sedang dipinda. 

· Malaysia akan terus komited untuk mematuhi susutan 35% import HCFC menjelang 2020 dan telah menyediakan Pelan Pengurusan Penghapusan HCFC Peringkat Ke-2 dengan bantuan dana yang diterima dari Tabung Pelbagai Hala Protokol Montreal.
· Pindaan Kigali kepada Protokol Montreal yang mula berkuatkuasa pada 1 Januari 2019 di Malaysia iaitu komitmen bagi mengurangkan penggunaan HFC (Hydroflourocarbon ) iaitu bahan ganti kepada penggunaan CFC yang diperkenalkan pada tahun 1990-an ; tetapi pada masa yang sama ia menyumbang kepada pemanasan global dan perubahan iklim.     

Hadirin yang saya hormati sekalian,

Sebelum saya mengakhiri ucapan saya, saya ingin mengucapkan jutaan terima kasih kepada Bahagian Udara, Jabatan Alam Sekitar Ibu Pejabat atas sokongan dan khidmat-nasihat, kepada urus setia program ini di Jabatan Alam Sekitar, Wilayah Persekutuan Kuala Lumpur (JAS, WPKL), dan tidak lupa juga kepada Rakan-Rakan Strategik JAS WPKL serta pihak-pihak lain yang banyak menyumbangkan masa dan tenaga dalam menjayakan Sambutan Hari Ozon Sedunia 2019 Peringkat Wilayah Persekutuan Kuala Lumpur pada hari ini.  

Sesungguhnya, sokongan dan kerjasama yang telah diberikan oleh Dato’/ Datin/ Tuan/ Puan adalah sumbangan yang amat penting dalam membantu Jabatan ke arah usaha perlindungan lapisan ozon serta usaha-usaha pemeliharaan dan pemuliharaan alam sekitar. 
Saya juga ingin menyeru Dato’/ Datin/ Tuan/ Puan untuk mendaftar sebagai Rakan Alam Sekitar (RAS), Jabatan Alam Sekitar dengan melengkapkan borang pendaftaran RAS dan mengembalikannya kepada urus setia.
Dengan lafaz bismillahirrahmanirrahim saya dengan sukacitanya merasmikan program Sambutan Hari Ozon Sedunia 2019 Peringkat Wilayah Persekutuan Kuala Lumpur.

Sekian. Terima Kasih. 

